
 Jurang Kekayaan Antara Etnik di Malaysia 

(Siri 1) 
 

Topik: Ketidaksamaan 

 

Sorotan Utama 

• Jurang pendapatan dan gaji antara etnik terkawal: Nisbah pendapatan isi rumah 

(0.74:1) dan gaji penengah (0.81:1) Bumiputera kepada Cina berada di landasan 

positif menuju sasaran 0.90:1 PuTERA35 menjelang 2035. 

• Namun, jurang pendapatan dari pemilikan kekayaan semakin lebar: Pendapatan 

purata isi rumah Bumiputera daripada harta dan pelaburan hanyalah RM851 sebulan 

berbanding RM1,629 bagi etnik Cina pada 2024, dengan nisbah yang semakin 

merosot dari 0.54:1 (2014) kepada 0.52:1 (2024). 

• Simpanan persaraan Bumiputera berada di tahap yang kritikal: Simpanan 

penengah KWSP ahli Bumiputera bawah 55 tahun hanyalah RM12,879 pada 2025, 

lebih empat kali ganda lebih rendah daripada simpanan etnik Cina (RM55,698) dengan 

nisbah hanya sebanyak 0.23:1. 

• Simpanan KWSP Bumiputera masih belum pulih kepada keadaan sebelum 

pandemik, malah semakin menurun: Berbanding April 2020, simpanan penengah 

KWSP Bumiputera masih 17% lebih rendah berbanding sebelum pandemik, 

sedangkan simpanan etnik Cina telah melonjak 22% melepasi paras sebelum 

pandemik. 

• Fokus dasar perlu beralih kepada pembinaan kekayaan: Merapatkan jurang gaji 

dan pendapatan bulanan sahaja tidak memadai selagi jurang pemilikan aset kekayaan 

antara etnik terus melebar. 

 

 
Latar Belakang 

Perancangan pembangunan sosioekonomi Malaysia sejak lebih lima dekad lalu sentiasa 

memastikan tiada kelompok etnik yang tercicir daripada pembangunan bagi mencapai 

kestabilan negara. Sehingga ke hari ini, pelan pembangunan negara seperti Pelan 

Transformasi Ekonomi Bumiputera 2035 (PuTERA35) kekal komited mengurangkan 

kesenjangan pendapatan dan upah antara kaum menjelang dekad akan datang.  

Namun, pendapatan bulanan semata-mata tidak dapat menggambarkan jurang kekayaan 

yang menyeluruh antara etnik di Malaysia. Kekayaan dibina melalui kombinasi dua aset 

utama: 1) aset kewangan (merangkumi tunai, pemilikan saham dan unit amanah); dan 2) 

aset bukan kewangan (khususnya pegangan hartanah).123  

 

Walaupun jurang pendapatan dan gaji dilihat kecil, realitinya ialah jurang pendapatan hasil 

daripada pemilikan kekayaan dan stok simpanan adalah lebar. Lebih membimbangkan, jurang 

kekayaan ini semakin parah antara kumpulan etnik di Malaysia.  

 

Rencana dasar Jurang Kekayaan: Siri 1 ini akan mengupas bukan sahaja jurang daripada 

segi pendapatan dan gaji, tetapi juga daripada segi sumber pendapatan hasil daripada 

pemilikan kekayaan dan stok simpanan antara kumpulan etnik utama di Malaysia. Anggaran 

stok nilai kekayaan akan dikupas pada rencana yang akan datang (Jurang Kekayaan: Siri 2).  

 

Jurang gaji dan pendapatan 

Jurang gaji dan pendapatan antara Bumiputera dan Cina masih terkawal. Nisbah pendapatan 

penengah isi rumah Bumiputera kepada Cina berada pada tahap 0.74:1 pada tahun 2024. 

Dalam erti kata lain, tahap pendapatan bulanan isi rumah Bumiputera (RM6,559) bersamaan 

dengan 74% daripada tahap pendapatan bulanan isi rumah Cina (RM8,886). PuTERA35 

menyasarkan nisbah ini akan meningkat kepada 0.90:1 pada tahun 2035 (Rajah 1.1).  

 
Rajah 1.1: Nisbah Pendapatan Penengah Bulanan Isi Rumah Bumiputera kepada Cina 

Ukuran 2024 Sasaran PuTERA35 

Nisbah Bumiputera:Cina 0.74:1 0.90:1 

 

 

 

Begitu juga dengan gaji. Jurang gaji penengah antara Bumiputera (RM2,688 sebulan)  dan 

Cina (RM3,324 sebulan) pada tahun 2025 adalah terkawal, dengan nilai nisbah sebanyak 

0.81:14, tidak jauh daripada sasaran PuTERA35 iaitu 0.90:1 menjelang tahun 2035 (Rajah 

1.2).5 

 
Rajah 1.2: Nisbah Gaji Penengah Bumiputera kepada Cina 

Ukuran 2025 Sasaran PuTERA35 

Nisbah Bumiputera:Cina 0.81:1 0.90:1 

 

 

 

Jurang kekayaan: Pendapatan daripada harta dan pelaburan 

Meskipun jurang pendapatan dan gaji antara Bumiputera dan Cina kelihatan kecil dan 

terkawal, jurang kekayaan masih lagi lebar. Ini juga menunjukkan bahawa pemilikan aset 

kekayaan Bumiputera masih lagi rendah.  

 
1 Khalid, M. A. (2014). Antara Dua Darjat 
2 Zucman, G. (2016). Wealth inequality. The Poverty and Inequality Report, 39-44. 
3 Kekayaan tidak termasuk barangan kepenggunaan yang mempunyai nilai susut (seperti kereta dan 
perkakas rumah) serta modal insan bagi memastikan pengiraan hanya menumpukan kepada aset 
nyata yang boleh dicairkan dan mempunyai nilai pasaran yang objektif 
4 DOSM. 2026. Laporan Survei Gaji dan Upah (SGU) 2025. 
5 Kementerian Ekonomi. 2024. Pelan Transformasi Ekonomi Bumiputera 2035 (PuTERA35). 

Pada tahun 2024, isi rumah Bumiputera menjana purata pendapatan hasil daripada pemilikan 

harta dan pelaburan sebanyak RM851 sebulan. Namun, pendapatan daripada harta dan 

pelaburan bagi kaum Cina adalah hampir dua kali ganda lebih tinggi, iaitu sebanyak RM1,629 

sebulan. Jika dihitung nisbah pendapatan daripada harta dan pelaburan antara Bumiputera 

dan Cina, nilainya adalah sebanyak 0.52:1. Dalam erti kata lain, tahap pendapatan isi rumah 

Bumiputera yang datang daripada hasil harta dan pelaburan hanyalah 52% daripada tahap 

pendapatan Cina. Nilai nisbah ini adalah lebih buruk berbanding nisbah pendapatan 

keseluruhan iaitu 0.74:1.6  

 

Lebih parah, keadaan ini adalah lebih buruk jika dibandingkan dengan keadaan 10 tahun yang 

lalu, di mana nisbah pendapatan daripada harta dan pelaburan antara Bumiputera dan Cina 

adalah sedikit lebih tinggi iaitu pada tahap 0.54:1 pada tahun 2014 (Rajah 1.3).7 

 
Rajah 1.3: Purata Pendapatan Hasil daripada Pemilikan Harta dan Pelaburan  

Ukuran 2014 2024 

Bumiputera RM571 RM851 

Cina RM1,050 RM1,629 

Nisbah Bumiputera:Cina 0.54:1 0.52:1 

 

 

 

Jurang simpanan persaraan 

Jurang simpanan persaraan memperlihatkan keadaan yang jauh lebih kritikal. Bumiputera 

mempunyai simpanan persaraan yang paling rendah berbanding etnik Cina dan India, malah 

masih gagal pulih ke paras sebelum pandemik COVID-19.  

 

Simpanan persaraan Bumiputera adalah jauh lebih rendah berbanding etnik Cina dan India. 

Pada tahun 2025, simpanan penengah ahli Kumpulan Wang Simpanan Pekerja (KWSP) 

Bumiputera berumur bawah 55 tahun adalah sebanyak RM12,879. Namun, etnik Cina 

mempunyai simpanan penengah yang jauh lebih tinggi, iaitu RM55,698 atau lebih empat kali 

ganda lebih tinggi berbanding simpanan penengah Bumiputera. Nisbah simpanan penengah 

KWSP Bumiputera kepada Cina adalah sebanyak 0.23:1, jauh lebih buruk berbanding jurang 

antara kedua-dua etnik ini daripada segi pendapatan (0.74), gaji (0.81), dan pendapatan 

daripada harta dan pelaburan (0.52).8 

 

Tambahan pula, jika dibandingkan dengan keadaan sebelum pandemik, nilai simpanan 

Bumiputera semakin menurun dan masih belum pulih. Sebelum siri pengeluaran khas 

pandemik bermula, simpanan penengah ahli KWSP Bumiputera berumur bawah 55 tahun 

adalah sebanyak RM15,500 pada April 2020. Selepas beberapa tahun pandemik berakhir, 

simpanan median Bumiputera pada tahun 2025 masih belum pulih dengan nilai simpanan 

sebanyak RM12,879, iaitu 17% lebih rendah daripada paras sebelum pandemik (Rajah 1.4). 

Sebaliknya, simpanan penengah etnik Cina telah melonjak 22% melepasi paras sebelum 

 
6 DOSM. 2025. Laporan Penyiasatan Pendapatan Isi Rumah 2024. 
7 DOSM. 2017. Laporan Penyiasatan Pendapatan Isi Rumah dan Kemudahan Asas 2016. 
8 Kumpulan Wang Simpanan Pekerja (KWSP). 2026. EPF Declares 6.15% Dividend for Simpanan 
Konvensional and 6.15% for Simpanan Shariah. https://www.kwsp.gov.my/en/w/news/epf-declares-6-
15-dividend-for-simpanan-konvensional-and-6-15-for-simpanan-shariah 

pandemik daripada RM45,800 (April 2020) kepada RM55,698 (2025). Ini telah menyebabkan 

nisbah simpanan penengah antara Bumiputera dan Cina turut memburuk, daripada 0.34:1 

pada April 2020 kepada 0.23:1 pada tahun 2025.9 

 
Rajah 1.4: Median simpanan KWSP mengikut kumpulan etnik bagi kumpulan umur bawah 55 
tahun, 2020 – 2025 

Ukuran April 2020 2025 Perubahan 

Bumiputera RM15,500 RM12,879 -17% 

Cina RM45,800 RM55,698 +22% 

India  RM25,700 RM22,028 -14% 

Nisbah Bumiputera:Cina 0.34:1 0.23:1 - 

 

 

 

Pengukuran kekayaan adalah penting 

Secara keseluruhannya, ukuran kejayaan dasar pembangunan sosioekonomi negara tidak 

boleh bersandar semata-mata kepada pengurangan jurang pendapatan dan gaji bulanan 

selagi jurang pemilikan kekayaan terus melebar. Jika keadaan ini dibiarkan berterusan, 

dikhuatiri jurang kekayaan antara etnik akan terus meruncing, manakala keadilan dalam 

memberi akses dan membina kapasiti penciptaan kekayaan terutamanya bagi Bumiputera 

akan terus diketepikan. 

 

Sebagai kesinambungan kepada dapatan Jurang Kekayaan (Siri 1) ini, penerbitan Siri 2 yang 

seterusnya akan membangunkan anggaran nilai stok harta dan kekayaan per kapita mengikut 

kumpulan etnik di Malaysia. Pengukuran nilai harta secara menyeluruh ini amat penting bagi 

membantu penggubal dasar merangka intervensi pembinaan kekayaan yang benar-benar 

bersasar, telus, dan mengelakkan ketirisan manfaat kepada sesetengah kelompok elit. 

Founded in 2026, LEGASI Research is an independent policy research and advisory firm committed to 

enriching discussions on Malaysia’s economy, society and development through data-driven research 

and analysis. We examine contemporary issues not only to understand what is happening, but also the 

forces driving these changes and their implications for policy and Malaysia’s future. 

 

LEGASI’s research and insights serve as a reference for policymakers, industry players, the media and 

the wider public.  

 

The views expressed are those of the LEGASI Research team and do not necessarily reflect the views 

of any other party. 

 

For enquiries and collaboration opportunities, contact enquiry@legasiresearch.com . 

 
9 The Edge Malaysia. 2023. Pandemic-era withdrawals significantly eroded savings levels of 
Bumiputera and Indian EPF members, says fund's CEO. https://theedgemalaysia.com/node/657796 

